
HELENA MATUTE - DEUSTUKO UNIBERTSITATEKO PSIKOLOGIA KATEDRADUNA 

«Teknologia berrien menpekotasunik ez dago; mitoa da hori» 

LUIS KARLOS GARCIA - GASTEIZ 

Deustuko Unibertsitateko Psikologia katedradun Helena Matutek zalantzarik gabe esaten du Internetek ez duela inongo menpekotasunik sortzen. Gainera, agertzen diren arazo psikologiko guztiak «sarearen zakuan» sartzen jarraitzea «dena Ediporen konplexuaren arabera adierazten zen garaira itzultzearen antzeko zerbait» izango litzatekeela uste du. 

Teknologia berrien menpekotasunik ba al dago? 

Teknologia berrien menpekotasunik ez dago. Nire uste apalean, mito bat da hori. Badaude arazo jakin batzuk, baina hankasartze nabaria da kontu guztiak menpekotasuntzat hartzea. Sarean makina bat ordu emateak ez du zertan esan nahi arazo bat dagoenik; esate baterako, aspertuta zegoen norbaitek plan hobea aurkitu duela adieraz lezake, besterik gabe. Gainera, menpekotasunak ez dira zehazten pertsona batek igarotzen duen denboraren arabera. 

Zer gertatzen da, beraz, hainbat eta hainbat pertsonak sarean orduak pasatzeko eta, gainera, uzteko zailtasunak izateko? 

Oso gutxi dira benetan Interneten aspalditik dauden eta konektatu gabe egoterik ez daukatenak. Berritasun efektuak eragin dezake, hau da, zerbait topatu eta hasieran behin eta berriz horretara jotzeko joera; baina hori berez sendatzen da. Hortaz, denbora asko eman duenaren kasua izango litzateke, baina, nolanahi ere, ezinbestekoa da kasu bakoitza sakon aztertzea. 

Gaiari buruzko ikerketa gutxi dago orain arte, ezta? 

Ganorazko ikerketa gutxi dago. Batzuk onak zirela zirudien ospe handiko aldizkarietan argitaratzeagatik, baina, gerora, hutsuneak zituztela egiaztatu da. Hori guztia aztertu beharra dago, orain arte gehienek arinkeriaz egin dutelako. 

Batzuek diote herritarren %3k teknologia berrien menpekotasuna dutela. Ondorioz, adibidez, Araban gaur egun 7.000 lagunetik gora izango lirateke. Ez al zaizu gehiegitxo iruditzen? 

Baina zertaz ari dira menpekotasuna diotenean? Jakin nahiko nuke, esaterako, menpekotasuna nola definitzen ote den. 

Telebistak sortzen duen menpekotasunarekin aldera liteke? 

Telebistarena ere ez litzateke menpekotasuna izango. Argi izan behar dugu menpekotasun bat askoz ere gauza serioagoa dela. Edari alkoholdunek edo nikotinak eragiten dutena, adibidez: hartzen jarraitu behar izatera eramaten zaituen substantzia, eta gorputzari kalte egiten diona, gainera; eta, bestalde, ez da berez sendatzen. Telebista edo Interneten kasuan, berriz, litekeena da batzuek gaizki pasatzea, baina hori berez sendatuko da ia beti. Bereizi beharra daukagu; besteak beste, benetako menpekotasun bat daukan pertsonak oso gaizki pasatzen baitu. 

Gauzak bere tokian kokatzearen aldeko zara zu, eztabaida muturreraino eraman gabe. 

Bai. Egia da eginkizun batean ordu ugari emateak beste batzuetan erabiltzen duguna murriztea dakarrela nahitaez, eta horrek, batzuetan, arazoak ekar ditzake. Ikasi beharrekoaren ordez gogoko duena irakurtzen hamaika ordu ematen dituen ikasleak arazoak izan ditzake ikasketetan; eta berdin gerta liteke lagunekin, sarean nabigatzen edo kirola egiten aritzen denarekin. Eta arazoak kalte egin diezaioke familiarekin eta lagunekin duen harremanari, eginkizunik gogokoena senide eta abarrekin egoteko oztopo bihurtuz. Baina argi eta garbi utzi behar dugu Internetek, kirolak edo liburuek ez dutela inolaz ere menpekotasunik sortzen. Internet giza komunikaziorako teknologia bat baino ez da. 

